
DAVLAT KREDITI – DAVLAT EHTIYOJLARI UCHUN PUL 

MABLAG‘LARINI JALB ETISH SHAKLI. 

 

Xalilov Bahromjon Bahodirovich 

Osiyo Xalqaro Universiteti, Buxoro, 

Iqtisodiyot kafedrasi o’qituvchisi 

 

Annotatsiya:  Ushbu maqolada O’zbekiston Respublikasida davlat krediti va uning 

turlari to’g’risida, shuningdek ularni ishlatish bosqichlari va ularni amalga oshirish 

tamoyillari, kredit tizimi asosiy vazifalari va ularni amalga oshirish bosqichlari 

to’g’risida to’xtalib o’tilgan. 

Kalit so’zlar: davlat krediti, kredit shartlari, kredit tamoyillari  

 

Ma’lumki, kredit yuridik va jismoniy shaxslarning bo‘sh turgan mablag‘larini kredit 

resurslariga jalb etish, ularni qaytarish va foizlar to‘lash sharti bilan foydalanuvchilarga 

berish bilan bog‘liq bo‘lgan o‘ziga xos moliyaviy munosabatlar majmuidir. Kredit 

iqtisodiy jihatdan ssuda kapitali harakati shakllaridan biri bo‘lib, yalpi ijtimoiy daromad 

qiymatini, milliy daromad-ning muayyan qismini ikkilamchi ravishda taqsimlashdan 

iboratdir. 

      Kredit tovar-pul munosabatlariga xos bo‘lgan va pul harakatini bildiruvchi 

kategoriyadir. Kredit deganda vaqtincha o‘z egalari qo‘lida bo‘sh turgan pul 

mablag‘larini boshqalar tomonidan ma’lum muddatga haq to‘lash sharti bilan qarzga 

olish va qaytarish yuzasidan kelib chiqqan munosabatlarini tushunish kerak. Moliya bilan 

kreditning umumiyligi shuki, ularning har ikkalasi ham pul mablag‘lari ishtirokidagi 

munosabatlarni anglatadi, ular-ning farqi esa pul mablag‘larini jamlash va ishlatish 

usulining har xil bo‘lishidan kelib chiqadi.  

Shunday qilib, kredit munosabatlarining mavjudligiga quyidagilar sabab bo‘ladi: 

 ijtimoiy takror ishlab chiqarish jarayonida pul tovar resurslari doiraviy 

aylanishining xususiyatlari, ba’zilarida vaq-tincha bo‘sh pul mablag‘larining paydo 

bo‘lishi va boshqalarda qo‘-shimcha pul mablag‘lariga ehtiyoj tug‘ilishi; 

 tovar va pul munosabatlarining va u bilan bog‘liq bo‘lgan qiymat qonunning amal 

qilishi; 

 turli korxonalarda fondlarning doiraviy aylanishida ishlab chiqarish bilan 

iste’molning bir vaqtga to‘g‘ri kelmasligi.  

Yuqoridagi sabablar davlat, korxona, firmalarda ishlab chiqarishni rivojlantirish, 

kapital qurilish, texnika vositalarini sotib olish, aylanma mablag‘larini to‘ldirish, tovar 

muomalasini tezlatish uchun vaqti-vaqti bilan qo‘shimcha pul resurslarini zarur bo‘lib 

qolishiga olib keladi. 

Kredit kengaytirilgan takror ishlab chiqarishni ta’minlash, mehnat unumdorligini 

oshirish, korxonalarni ilg‘or texnika bilan qurollantirishni tezlashtirishga imkon beradi. 

Ularning aylanma mablag‘larini to‘latish maqsadlariga xizmat qiladi. Shu maqsadda 

korxonalar ixtiyoridagi pul mablag‘laridan samarali foydalanishni tashkil etish 

uchun davlat tomonidan pul mablag‘lari reja asosida safarbar etiladi. Bunga asos 

yuqorida ta’kidlab o‘tganimizdek, bir tomondan vaqtincha bo‘sh pul mablag‘larining 

hosil bo‘lishi va ikkinchi tomondan, korxonalarda qo‘shimcha mablag‘lar uchun 

vaqtinchalik zaruriyat paydo bo‘lishidir. 

Kredit munosabati ikki sub’ekt o‘rtasida yuzaga keladi. Bunda biri pul egasi, ya’ni 

qarz beruvchi, ikkinchisi pulga muhtoj, ya’ni qarz oluvchi hisoblanadi. Kredit sub’ektlari 

davlat, korxona, tashkilot va aholi bo‘lishi mumkin. Kreditning ob’ekti har qanday pul 

emas, balki, vaqtincha bo‘sh turgan, egasi tomonidan ishla-tilmay va qarzga berilishi 

mumkin bo‘lgan puldir.  

Kredit to‘rt xil vazifani bajaradi: 

 pulga tenglashtirilgan to‘lov vositalarini yuzaga chiqaradi, bo‘sh turgan pullarni 

yig‘ib oladi; 

 bo‘sh pul mablag‘larini harakatga tushiradi, ishdagi kapi-talga aylantiradi, pulni pul 

topadi, degan qoidani amalga oshiradi; 

 qarz berish orqali pul mablag‘larini turli tarmoqlar o‘rta-sida qayta taqsimlanishi 

bilan ishlab chiqarish resurslarining ko‘chib turishini ta’minlaydi; 

 qarz berish, qarz undirish vositalari orqali iqtisodiy o‘sishni rag‘batlantiradi, pul 

mablag‘laridan ratsional foydala-nishni nazorat qiladi.   

Kreditni muomaladagi naqd pullar o‘rnini qoplaganligi sababli naqd pullarni 

tayyorlash, saqlash, tashish davrida qilinadigan xarajatlarni qisqartirishga, ularni tejashga 

olib keladi. Kredit munosabatlarining o‘ziga xos xususiyati shundaki, kredit resurslaridan 

foydalanganlik uchun foiz undiriladi. Foiz milliy daromadni taqsimlash shakllaridan 

biridir. Foiz miqdori o‘zgaruvchan ko‘rsatkich bo‘lib, ssudaning xarakteriga, qarzga 

bo‘lgan muhtojlikka, kreditga bo‘lgan talabga qarab o‘zgarib turadi.  

Bank krediti-kreditning asosiy shakli bo‘lib, bunda pul mablag‘lari vaqtincha ishlatish 

uchun banklar tomonidan taqdim etiladi. Bank krediti iqtisodiyotda asosiy va aylanma 

mablag‘larni shakllantirishning muhim manbaidir. Bu kredit mablag‘larni berish va 

qaytarish muddatiga qarab uchga bo‘linadi: 

 qisqa muddatli kreditlar – bir yilgacha muddat bilan beriladi, bu kreditlar 

korxonalarning joriy ishlarini amalga oshirish bilan bog‘liq bo‘lgan aylanma 

mablag‘larni tashkil etish va harakatini ta’minlashga qaratiladi; 

 o‘rta muddatli kreditlar – besh yilgacha muddat bilan asosiy fond-larning harakati 

bilan bog‘liq ishlarni ta’minlash uchun beriladi; 

 uzoq muddatli kreditlar besh yil va undan ortiq muddatga asosan, qurilish ishlariga 

beriladi.  

Kreditni berishda quyidagi tamoyillarga rioya qilinadi: 

 kredit ma’lum muddatga beriladi;  

 kreditfoiz bilan qaytarib olinadi;  

 kredit aniq maqsadga mo‘ljallab beriladi; 

 kredit berishda xo‘jalik sub’ektining to‘lash qobiliyati hisobga olinadi;  

 kredit moddiy boyliklar bilan ta’minlangan bo‘ladi.  

Kredit deganda pul mablag‘lari yoki tovarlarni qaytarish sharti bilan haq olish evaziga 

muayyan muddatga berib turish tushuniladi. Kreditning bir qator shakllari bo‘lib, davlat 

krediti shular jumlasidandir. Boshqacha qilib aytganda, pul mablag‘larini davlat 

ehtiyojlari uchun jalb etish shakllaridan biri – davlat kreditidir.  

Davlat krediti moliyaviy-iqtisodiy munosabatlar majmui sifatida bir tomondan davlat, 

ikkinchi tomondan yuridik va jismoniy shaxslar o‘rtasidagi munosabatlardan iborat 

bo‘lib, bunda davlat yuridik va jismoniy shaxslarning vaqtincha bo‘sh turgan 

mablag‘larini qarzga oluvchi shaxs sifatida ko‘zga tashlanadi.  

Huquqiy jihatdan davlat krediti huquqiy-me’yoriy hujjatlar bilan tartibga solinadigan 

munosabatlardir. Bu munosabatlarning maqsadi yuridik va jismoniy shaxslarga tegishli 

bo‘lgan, vaqtincha bekor turgan pul mablag‘larini ixtiyoriylik, muddatlilik, qaytarish 

sharti bilan haq to‘lash asosida davlat qo‘lida jamlanishiga va shu asosda davlat byudjeti 

taqchilligini qoplash va pul muomalasini tartibga solishga qaratilgandir.  

Davlat krediti iqtisodiy atama sifatida davlat moliyasi, qim-matli qog‘ozlar bozori, 

korxonalar va uy xo‘jaliklari moliyasi, iqti-sodiyot nazariyasi, makroiqtisodiy statistika, 

iqtisodiy tahlil, xalqaro moliyaviy munosabatlar, milliy iqtisodiyot, moliya huquqi va 

boshqa iqtisodiy atamalar bilan bog‘liq. Davlat krediti moliya tizimining muhim bo‘g‘ini 

sanaluvchi kreditning tarkibiy qismini tashkil qiladi. Muddatlilik, qaytarilishi lozim 

ekanligi, haq olish evaziga berilishi kabi xususiyatlar har qanday kreditga, jumladan 

davlat kre-ditiga ham xosdir. Ammo shu bilan birga davlat krediti va bank krediti 

o‘rtasida iqtisodiy hamda huquqiy jihatdan jiddiy farqlar mavjud.  

Davlat krediti iqtisodiy jihatdan kapitalni ishlab chiqarishga qaratilmagan 

maqsadlarda, ya’ni davlat byudjeti taqchilligini qoplash uchun ishlatiladi va ishlab 

chiqarish harakati doirasida qatnashmaydi. Davlat krediti foizlari, odatda, soliqlar yoki 

yangi davlat qarzlari hisobiga qoplanadi, shu ma’noda davlat krediti oldindan olingan 

soliqlar deyilishi mumkin. 

Bank tomonidan beriladigan kredit esa qoida tariqasida, ishlab chiqarish jarayonida 

ishtirok etadi, muayyan foyda  olinishini ta’minlaydi va shu yo‘l bilan faqat kreditning 

o‘zini emas, balki uning foizlarini ham qoplash imkoni paydo bo‘ladi. Huquqiy jihatdan 

olganda bank kreditida bank qarz beruvchi, jismoniy va yuridik shaxslar esa qarz oluvchi 

sifatida qatnashadi. Davlat kreditida esa davlat qarz oluvchi, yuridik va jismoniy shaxslar 

qarz beruvchi sifatida ishtirok etadi. Agar bank krediti munosabatlari natijasida bank va 

kredit oluvchi yuridik yoki jismoniy shaxs o‘rtasida kredit shartnomasi tuzilsa va bu 

munosabatlar fuqarolik qonunlari bilan tartibga solinsa, davlat kreditiga oid munosabatlar 

mamlakat ichki qarzlari bilan bog‘liq bo‘lgan moliyaviy-huquqiy munosabatlardan iborat 

bo‘ladi. 

Davlat krediti yuridik va jismoniy shaxslar mablag‘larining davlat tomonidan 

vaqtincha ishlatilib turilishiga aytiladi. Davlat krediti vaqtincha davlat tasarrufiga 

tushadigan va iqtisodiyotni rivojlantirish, byudjet taqchilligi va boshqa ehtiyojlarning 

ustuvor yo‘nalishlarini moliyalashtirish uchun foydalaniladigan qo‘shimcha pul 

mablag‘larining to‘planishini ta’minlaydi.  

Davlat kreditida davlat – qarz oluvchi, yuridik va jismoniy shaxslar esa qarz 

beruvchi sifatida namoyon bo‘ladi. Davlat krediti vositasida yuridik va jismoniy 

shaxslarning mablag‘larini jalb etish turli shakllarda, avvalambor, davlat zayomlari, pul 

majburiyatlari va boshqa qimmatli qog‘ozlarni chiqarish va ularni joylashtirish yo‘li bilan 

amalga oshiriladi. Bozor munosabatlari rivojlanishi va qimmatli qog‘ozlar bozorining 

yuzaga kelishi sharoitlarida davlat kreditining muhim shakli yuridik shaxslar orasida 

joylashtiriladigan davlat qisqa muddatli zayomlari hisoblanadi. 

Davlat krediti deganda ixtiyoriylik asosida yuridik va jismoniy shaxslar ixtiyorida 

bekor turgan pul mablag‘larini vaqtincha foydalanish uchun davlat ehtiyojlariga jalb etish 

bilan bog‘liq bo‘lgan pul munosabatlari nazarda tutiladi. Davlat shu yo‘l bilan jalb etilgan 

daromadlar hisobiga byudjetdagi taqchillikni qoplaydi, iqtisodiyot tarmoqlarini imtiyozli 

kredit bilan ta’minlaydi va katta ahamiyatga ega bo‘lgan ehtiyojlar uchun sarflaydi.  

